
ҚАЗАҚСТАН  РЕСПУБЛИКАСЫ  АТЫНАН
2015 жылғы 12 қараша 




                  Махамбет ауылы


Атырау облысы Махамбет аудандық соты құрамында төрағалық етуші судья А.Б.Досмагамбетова, хатшылықта К.Туленова отырып, талап қоюшы С.Қ., жауапкер И.А. қатысуымен, ашық сот отырысында, сот отырысы залында талап қоюшы С. Қ. жауапкер И.А. неке бұзу туралы талап арызы бойынша азаматтық ісін қарап,

АНЫҚТАҒАНЫ:
Талап қоюшы С.Қ. сотқа берген талап арызында жауапкер И.А.  2013 жылдың 22 сәуірде некелері қиылғанын, араларында ортақ бала жоқтығын, жауапкермен бірге өмір сүре алмағанын, себебі мінездері жараспағанын, неке қатынасы 13 тамыз 2013 жылы тоқтағанын, ортақ шаруашылық жүргізбейтінін, бұдан әрі бірге өмір сүріп, отбасын сақтаудың мүмкін еместігін көрсетіп, жауапкермен арасындағы некені бұзуды сұраған. 

Сот отырысында талап қоюшы С.Қ. талап арызын қолдап, берген түсінігінде талап арыз уәждерін келтіріп, 13 сәуір 2013 жылы үйлену тойлары болғанын, төрт ай бірге тұрып, мінездері жараспағандықтан бөлек кеткендерін, ортақ мүлікті бөлу жөнінде дауы жоқтығын, татуласу мерзімін қажет етпейтінін айтып, некені бұзуды сұрады.  


Сот отырысында жауапкер И.А.  талапты мойындап, араларында бала болмағанын, ортақ мүлікті бөлу жөнінде даудың жоқтығын, татуласу үшін уақыт белгілеуді қажет етпейтінін айтып, некені бұзуды сұрады. 


Сот, тараптардың түсініктемелерін тыңдап, іс материалдарын зерттеп, төмендегідей тұжырымға келеді.


Сотта зерттелген іс құжаттарынан көрінетіні, тараптардың некесі 22 сәуір 2013 жылы қиылған, тіркеу кітабында №50-158-13-0000051 болып жазылған. Араларында ортақ бала жоқ. 
Тараптардың екеуі де араларындағы некенің бұзылуына қарсылық білдірмей, татуласу мерзімін қажет еткен жоқ.


Сонымен қатар, сот тараптардың тарапынан неке бұзылғаннан кейін ортақ мүлікті бөлу жөнінде даудың жоқтығын анықтады. 

Қазақстан Республикасының “Неке (ерлі-зайыптылық) және отбасы туралы” Кодексінің 17-бабы 1-тармағына сай, кәмелетке толмаған ортақ балалары жоқ ерлi-зайыптылардың некенi (ерлi-зайыптылықты) бұзуға өзара келiсiмi кезiнде және бiр-бiрiне мүлiктiк және өзге де талаптары болмаған кезде тiркеушi органдарда неке (ерлi-зайыптылық) бұзылатын болады.  


Алайда, талап қоюшыға 08.10.2015 жылғы шығыс №10-5-01/3036 санды хатымен Махамбет аудандық жұмыспен қамту және әлеуметтік бағдарламалар бөлімімен некені бұзуды тіркеуден бас тартылған. 

Аталған Кодекстің 19-бабы 2-тармағының 3-тармақшасына сай, егер ерлi-зайыптылардың бiреуi өзiнiң қарсылығы болмауына қарамастан, өз iс-әрекеттерiмен не әрекетсiздiгiмен некенi (ерлi-зайыптылықты) бұзудан жалтарған жағдайларда, неке (ерлi-зайыптылық) сот тәртiбiмен бұзылады.

Жауапкердің қойылған талапты мойындауды еркінен тыс жасағаны туралы ешбір мәліметтер анықталған жоқ, оның бұл әрекеті қандай да бір тұлғалардың құқықтары, бостандықтары мен заңды мүдделерін бұзбайды. Осыған байланысты, сот жауапкердің талапты мойындағанын қабылдайды.   

Мұндай жағдайда, сот жоғарыдағы заң талаптары және Қазақстан Республикасының Азаматтық іс жүргізу кодексінің 193-бабы 4-бөлігі негізінде талапты қаағаттандырады.   

Сот талап қоюшының өтініші бойынша сотқа талап арыз тапсырған кезде төленген мемлекеттік бажды жауапкерден өндірмейді және неке бұзуды тіркеу кезінде алынатын мемлекеттік баж өзінің ерік білдіруіне байланысты талап қоюшыдан өндірілуге, ал жауапкер мемлекеттік баж төлеуден босатылуға жатады деп санайды. 

Жоғарыда көрсетілгендердің негізінде және АІЖК-нің 217-219, 221-баптарын басшылыққа алып, сот  

ШЕШІМ ЕТТІ:


Талап қоюшы С.Қ. жауапкер И.А. неке бұзу туралы талабы қанағаттандырылсын.    

С.Қ. мен И.А. арасында Атырау облысының Махамбет аудандық АХАЖ бөлімінде 22 сәуір 2013 жылы №50-158-13-0000051 болып тіркелген неке бұзылсын.

Неке шешім заңды күшіне енген соң тоқтатылсын. 


Неке бұзу туралы куәлік берер кезде С.Қ. айлық есептік көрсеткіштің 150 пайызы мөлшерінде мемлекеттік баж өндірілсін.  


Шешімге риза емес жақ, шешім көшірмесі тапсырылған күннен бастап он бес күн ішінде Махамбет аудандық соты арқылы Атырау облыстық сотының азаматтық және әкімшілік істер жөніндегі апелляциялық сот алқасына Қазақстан Республикасының Азаматтық іс жүргізу кодексінің 334, 335-баптарының талаптарын сақтай отырып тараптар шағым беруге, прокурор наразылық келтіруге құқылы. 

Судья 







      А.Досмагамбетова
